

ВОВЕД

Во однос на реформите во буџетскиот систем, кои вклучуваат воведување на стратешко планирање и дефинирање на стратешките цели, развојот на програмското планирање и следење на реализацијата на целите на програмите, во јавниот сектор добива важност и процесот на управување со ризиците кој е потребно истовремено да се развива, особено во процесите кои се од суштинско значење за реализација на стратешките цели односно целите на програмите.

Ризиците може негативно да влијаат на спроведувањето на целите на буџетските корисници, неговите чинители, корисниците на услугите и на јавноста. Затоа е потребно јасно да се дефинира како со таквите ризици ќе се управува. 

Со цел управувањето со ризиците да стана составен дел на процесот на планирање и донесување одлуки неопходно е секој корисник на буџетот да гради таква култура во која управувањето со ризици ќе стане составен дел на планските документи (стратешки, оперативни и финансиски планови), а комуницирањето за утврдените ризици ќе стане пракса на која ќе се носат соодветни одлуки, бидејќи оние кои носат одлуки мораат да имаат информации за ризиците кои се поврзани со нив.

Управувањето со ризиците е дефинирано во член 3, точка 25 од Законот за јавна внатрешна финансиска контрола како „процес на утврдување и оцена на внатрешните и надворешните ризици кои може негативно да влијаат на исполнувањето на целите на субјектот и спроведување на потребните контроли со цел изложеноста на ризик да биде на прифатливо ниво или да се намалат последиците од можен ризик на прифатливо ниво“. 

Сoгласно член 15 од Законот за јавна внатрешна финансиска контрола „Управувањето со ризик опфаќа утврдување, процена и контрола на можните настани или состојби кои може да имаат негативно влијание врз постигнувањето на целите на субјектот заради обезбедување разумно уверување дека целите ќе бидат остварени“. Согласно истиот член  раководителите на буџетските корисници од областа на законодавната, извршната и судската власт (централна власт), фондовите, општините и градот Скопје треба да донесе Стратегија за управување со ризиците со која ја поставува рамката за воведување пракса за управување со ризиците.

Централната единица за хармонизација во Министерството за финансии, како помош во воспоставувањето на системски начин на управување со ризиците подготви Насоки за спроведување на процесот на управување со ризици, согласно кои од буџетските корисници се очекува да ги спроведат следните активности за развој на процесот на управување со ризиците:
1) Создавање на организациски услови за управување со ризиците
· назначување на лице одговорно за координирање на воспоставувањето на процесот на управување со ризиците на ниво на буџетскиот корисник 

· назначување на лице задолжено за собирање на податоци за утврдување на ризиците и нивно евидентирање во регистарот на ризици (координатори за ризици)

· воспоставување на регистар на ризици

· дефинирање на појдовните основи за утврдување на ризикот
2) Спроведување на циклус на управување со ризиците 
· Спроведување на циклусот на управување со ризиците на ниво на пошироки организациони единици во рамките на буџетскиот корисник, што вклучува: утврдување и проценка на ризиците, постапување со ризиците, изготвување на акциски план, известување за ризиците како и одржување на колегиуми на највисоко раководно ниво на буџетскиот корисник на кој ќе се разговара за управување со најзначајните ризици.

За буџетските корисници на централно ниво, управувањето со ризиците треба да стане составен дел на стратешко планирање, односно при изготвување на стратешкиот план треба да ги утврдат и проценат најзначајните ризици поврзани со начинот на остварување и реализација на посебните цели утврдени во стратешкиот план.

Исто така, Прирачникот за стратешко планирање издаден од Генералниот секретаријат на Владата на Република Македонија од февруари 2007 година ги обврзува буџетските корисници на централно ниво да донесуваат стратешки планови за работа, кои содржат информации за целите кои се планира да се постигнат и најзначајните ризици кои можат да влијаат врз постигнувањето на целите. 

На локално ниво управувањето со ризиците е содржано во стратешките документи (општински развојни стратегии, планови на развојните програми) и нивно поврзување со програмите во буџетот. 

Буџетските корисници во кои се спроведуваат програми на ЕУ, управувањето со ризиците поврзано со пред-пристапните фондови на ЕУ, исто така, треба да го интегрираат во своите стратегии за управување со ризиците. Организационите единици кои се вклучени во управувањето и спроведувањето на програмите и проектите на ЕУ имаат обврска да ги почитуваат роковите и начинот на известување за ризиците дефинирани во Стратегијата за управување со ризици на секој буџетски корисник.

Согласно Правилникот за формата и содржината на извештаите и изјавата за квалитетот и состојбата за внатрешните контроли од годишниот финансиски извештај (“Службен весник на Република Македонија“ бр. 147/10 и 34/11), раководителот на субјектот потпишува изјава за квалитетот и состојбата на внатрешните контроли со која ја потврдува веродостојноста на податоците содржани во извештајот за планирани и потрошени средства по ставки, извештајот за реализирана програма/проект/договор, извештајот за спроведените самопроценки на системот за финансиско управување и контрола спроведени од раководителот на субјектот преку единицата за финансиски прашања, извештајот за активностите за воспоставување и развој на финансиското управување и контрола, извештајот за извршените ревизии и активностите на внатрешната ревизија. 

Со оваа изјава, раководителот на субјектот го потврдува наменското и целисходното користење на буџетските средства и ефикасноста на системот на финансиско управување и контрола. Заради тоа, управувањето со ризиците, станува важен инструмент на раководството, а ефикасното управување со ризиците, како составен дел на процесот на планирање и донесување на одлуки, на раководителот на буџетскиот корисник ќе му обезбеди повисоко ниво на сигурност дека системот на финансиско управување и контрола е ефективен и ефикасен како и дека ризиците се навремено утврдени и се преземени контролни активности.

Овие насоки се однесуваат на раководителите на буџетските корисници од областа на законодавната, извршната и судската власт, фондовите, општините и градот Скопје (во понатамошниот текст: субјект) . 

Упатството дава насоки / рамка за подготовка на стратегија, а секој субјект ќе подготви стратегија во согласност со своите специфични карактеристики, големината и сложеноста, бројот на буџетските корисници во неговиот состав и друго.

Стратегијата поставува системска рамка и структуриран пристап кон утврдување и управување со ризиците кај субјектите. Целта на Стратегијата е да се опише како субјектот сака или има намера да го спроведе управувањето со ризиците на системски начин, дефинирајќи ја улогата и одговорноста, методологијата на процесот на управување со ризици, начинот на управување со ризици кои се однесуваат на поврзаните институции, начинот на комуникација и обуката.

Ефикасното управување со ризиците е неопходно да се вгради во културата на секој субјект. Работејќи на тоа, управувањето со ризиците мора да биде жив процес, а не активност која се спроведува еднаш годишно.

Со цел управувањето со ризици да заживее кај субјектите важно е да се исполнат следните претпоставки:

· управувањето со ризиците е поддржано од највисоките раководни нивоа и вработените; 

· сите вработени се вклучени, свесни се за постоењето на ризиците во работењето и ги следат;

· управувањето со ризиците е составен дел на процесот на стратешко планирање;

· ризиците и управувањето со ризиците се разгледува при проценување на стратешките политики и одлуки;

· состаноци во врска со подготовката и одобрувањето на буџетот / финансискиот план, проценка на ефектот;

· планирање и управување со проекти како и соработка со клучните партнери на субјектот; 

· ажурирање на регистарот на ризици се врши редовно од страна на повисокото раководство.

Поставувањето на ефективно управување со ризиците бара време, а донесувањето на оваа стратегија е важен чекор кон тоа.

Согласно насоките, лицето одговорно за координирање на активностите поврзани со воспоставувањето на управувањето со ризиците на ниво на субјект подготвува документ кој го потпишува раководителот на субјектот.

Во продолжение е даден пример на Стратегија за управување со ризиците.

 
II. ПРИМЕР ЗА СТРУКТУРА И СОДРЖИНА НА СТРАТЕГИЈА ЗА УПРАВУВАЊЕ СО РИЗИЦИТЕ 
Документот треба да ги покрива следниве области: 

1. Вовед

2. Ставот на субјектот кон ризиците 

3. Целите како појдовна основа за процесот на управување со ризиците 

4. Процес на управување со ризиците - општ модел на управување со ризици 

5. Улогите, овластувањата и одговорностите во процесот на управувањето со ризиците 

6. Комуникација и обука

7. Клучни индикатори на успешност 

8. Преглед / ажурирање на Стратегијата во согласност со најдобрите практики 

9. Прилози на Стратегијата
1) Вовед
Во овој дел субјектите накратко ќе ги образложат причините за донесување и целите на Стратегијата за управување со ризиците. За таа цел, може да се користат објаснувања кои се наведени во воведниот дел од овие насоки.

На пример, може да се констатира:

Стратегијата ги дефинира: 

· целите и придобивките од управувањето со ризиците, 

· одговорностите во управувањето со ризиците, и обезбедува 

· преглед на рамката која ќе се воспостави со цел успешно управување со ризиците.

Стратегијата, исто така, претставува сеопфатна рамка за поддршка на лицата кои се одговорни за спроведување на стратешкиот план.

Целта на оваа стратегија е подобрување на способноста за остварување на стратешките цели на министерствата преку управување на заканите и можностите, како и создавање на опкружување кое придонесува кон поголем квалитет, ефикасност и резултати во сите активности и на сите нивоа.


Оваа стратегија има за цел:

· да ја подобри ефикасноста на управувањето со ризиците на ниво на министерството; 

· целосно да го интегрира (вгради)  управувањето со ризиците во културата на организацијата;

· вградување на управувањето со ризици во процесите на планирање и донесување одлуки, како стандард;

· обезбедување дека рамката за утврдување, процена, постапување, следење и известување за ризиците е искомуницирана и разбрана на сите нивоа на организацијата;

· воспоставување на координација на управување со ризиците во организацијата;

· обезбедување дека управувањето со ризик ги опфаќа сите области на ризик;

· обезбедување дека управувањето со ризиците е во согласност со Законот за јавна внатрешна финансиска контрола и Насоките за спроведување на процесот на управување со ризиците.

Исто така,  може да се наведат дефиницијата на ризикот и управувањето со ризиците како и придобивките на ефективното управување со ризиците согласно законот и насоките.
 
На пример, може да се наведе:

Придобивки од ефективното управување со ризиците може да бидат:

· подобро одлучување 

· зголемување на ефикасноста

· подобро предвидување и оптимизирање на расположливите средства 

· зајакнување на довербата во системот за раководење

· развој на позитивна организациска култура.


2) Ставот на субјектите кон ризиците 

Во овој дел потребно е да се наведат основните ставови кои субјектот ги има према ризиците и управувањето со ризиците, земајќи ги во предвид спроведувањето на активностите во согласност со целите и барањата на законската рамка, ризиците значајни за угледот на буџетскиот корисник и друго.

На пример, ставовите на субјектот кон ризиците може да бидат како што следува:

· ризиците е потребно да бидат утврдени во сите плански документи / активности;

· сите активности кои субјектот ги спроведува мораат да биде во согласност со целите на субјектот, а не во спротивност со нив;

· сите активности во секој момент ќе бидат во согласност со барањата на законската рамка;

· сите активности кои носат ризик на значаен штетен публицитет или друга штета на угледот на субјектот ќе се избегнат;

· сите активности мора да резултираат со корист, која претставува вредност за парите;

· сите активности и со нив поврзаните финансиски издатоци мора да бидат опфатени со решението за внатрешна распределба на буџетот на субјектот;

· управувањето со ризиците треба да стане составен дел на процесот на планирање и донесување одлуки;

· управувањето со ризиците треба да овозможи да се предвидат неповолните околности или настани кои можат да го спречат остварувањето на целите на субјектот;

· организациската култура треба да биде таква што нема да создаде аверзија (одбојност) кон ризиците;

Тука, исто така, може да наведе каква политика има субјектот кон управувањето со ризиците.

На пример, може да се наведе:

Министерството (општина, град) се залага за ефикасно управување со ризиците кои претставуваат закана на извршувањето на неговите функции. Вработените во министерството, средствата и способноста за давање на услуги постојано се под влијание на таквите ризици. Министерството ги препознава ризиците со кои треба да управува, така што заканите ќе се избегнат, но можностите нема да се пропуштат.
3) Целите како појдовна основа за процесот на управување со ризиците
Со цел управувањето со ризиците да стане составен дел на процесот на планирање, важно е при конципирањето на планските документи да се разгледаат ризиците кои можат да влијаат на нивното спроведување. Целите содржани во таквите плански документи се појдовна основа за утврдување на ризиците на ниво на организациони единици.

Во овој дел, субјектот треба да ги наведе планските документи во кои се содржани целите на стратешко и оперативно ниво, како и да утврди што ќе биде појдовна основа за утврдување на нивото на ризик на ниво на организациони единици (сектори, органи во состав).

Стратешките цели во планските документи (Стратешкиот план за период од три години, националните стратегии во одредено подрачје/област, стратегиите за развој на општините, плановите за развојните програми) потребно е да бидат поврзани со буџетот / финансискиот план преку јасно дефинирани цели на програмите, проектите и активностите. Исто така, потребно е да се поврзат стратешките цели со оперативните цели кои се содржани во годишните планови / програми за работа на организационите единици, плановите за набавка и вработување, како и други оперативни планови.

Зависно од тоа колку секој субјектот има јасно поврзани стратешки документи со буџетот, ќе се одреди и појдовната основа за процесот на управување со ризиците на ниво на поединечни сектори или органи во состав.

На пример, кај субјектите кои имаат развиено програмско планирање и таму каде што програмите се јасно поврзани со целите од стратешките документи, организационите единици (сектори, органи во состав) ќе ги разгледаат ризиците од активностите и проектите за кои тие се надлежни, со што на ниво на поединечни програми би можело да се согледаат најзначајните ризици.

Во стратешкиот план, секоја организациона единица ќе разработи цели и активности со кои треба да придонесе за остварување на стратешките цели за кои е надлежна. Организациони единици кои немаат директна врска во стратешките планови на субјектот (на пример, единица за финансиски прашања, набавки, човечки ресурси, информатичката технологија, инспекција) во својот стратешки план ќе ги наведат целите и активностите кои придонесуваат за остварување на стратешките цели на субјектот, координирајќи го работењето од својата надлежност со сите организациони единици кои се задолжени за спроведување на стратешките цели.

Субјектите можат за некои процеси, како на пример за процесот на набавка и вработување да ја истакнат обврската за утврдување на ризикот при изготвување на оперативните планови (на пример, плановите за набавка и плановите за вработување).

Освен за ризиците поврзани со работењето на субјектот, исто така, потребно е да се обезбеди добивање на информации за најзначајните ризици кај организационите единици кои се наоѓаат во состав на субјектот, со што целите и интересите на субјектот ќе бидат соодветно заштитени.

Ова, исто така, се однесува и на работењето на институциите кои не се во состав на субјектот, но заеднички ги спроведуваат програмите и проектите, односно  ги реализираат одредените стратешки цели. Во таквите програми / проекти потребно е да се дефинираат најзначајните ризици и да се утврди начинот на размена на информации за утврдените ризици и за преземаните мерки за нивно ублажување.
4) Процесот на управување со ризиците - општ модел за управување со ризиците
Во овој дел потребно е да се опише моделот за управување со ризиците кој го воспоставува субјектот, а кој согласно Насоките на ЦЕХ се темелат врз основа на утврдување и проценка на ризиците, постапување по ризиците и следење и известување за ризиците.

На пример, може да се наведе:

Општ модел на управување со ризиците, кој го воспоставува субјектот, се состои од следниве чекори:
·  утврдување на ризиците;

· проценка на ризиците;

· постапување по ризиците и 

· следење и известување за ризиците


Во продолжение на оваа точка потребно е накратко да се наведе како ќе се спроведува поединечниот чекор внатре кај субјектот.
Поврзано со утврдувањето на ризиците потребно е да се дефинира на кое ниво на управување ќе се утврдуваат ризиците (на ниво на сектори/ одделенија), што го вклучува утврдувањето на ризиците, во кои обрасци се внесуваат утврдените ризици (образец за утврдување и проценка на ризиците), кој вид на регистар на ризици ќе се води. 

На пример,

Утврдувањето на ризиците поврзани со работните активности и донесувањето на одлуки се воспоставува од страна на следниве лица / групи на следните нивоа:

	· Управа / секретаријат
	одговорност за утврдување на ризиците 
	директори / секретар


	· Програма / Специјални цели
	одговорност за утврдување на ризиците
	Стручен колегиум 



Утврдување на ризиците вклучува утврдување на потенцијалните ризици и причините за ризиците, како и потенцијалните последици од ризиците. Ризиците се утврдуваат во образецот за утврдување на ризиците и се евидентираат во регистарот на ризици.

Регистарот на ризици е "базата на податоци" за сите информации во врска со ризиците.


Министерството ќе воспостави и води/одржува два типа на регистри на ризици:

· регистри на ризици за сите организациони единици 

· регистри на ризици на ниво на програми - еден регистар за сите програми/односно за посебните цели утврдени во стратешкиот план.

Регистрите на ризици ќе се водат во Excel табели, кои ќе ги ажурираат координаторите за ризици.
Координаторот за воспоставување на процесот на управување со ризиците ќе подготви насоки/упатства за управување на ризици и со нив подетално ќе се уредат постапувањата и ќе се утврдат сите релевантни обрасци за документирање на ризиците.
Во врска со проценката на ризикот, потребно е да се наведе, на што се темели проценката на ризиците; која матрица ќе се користи за мерење на ризиците (3x3 или 5x5); како се утврдува границата на прифатливост на ризиците и кои ризици субјектот ги смета за критички односно неприфатливи.

На пример,

Процена на ризиците се извршува врз основа на два вида на влезни информации - процена на ефектот на ризикот и проценка на веројатноста за појава на ризикот. Вкупната изложеност на ризикот се добива со множење на бодовите за ефектот со бодовите за веројатност (така ризик со најголемо влијание и највисока веројатност, кој ќе го оцениме со три, може да го процениме најмногу со девет бодови).

Вкупната изложеност на ризик може да биде ниска (оценка 1, 2), средна (оценка 3, 4) и висока (оценка 6, 9). Резултатите на проценката треба да бидат евидентирани во регистарот на ризици. Матрицата на ризици 3x3 ќе се користи во субјектот за мерење на ризиците.
Матрицата на ризици 3x3 прикажана е на следната слика.

	Веројатност 
	Висока 
	3
	6
	9

	
	Средна 
	2
	4
	6

	
	Ниска 
	1
	2
	3

	
	
	Мал 
	Среден 
	Голем 

	
	
	Ефект



При утврдување на границите на прифатливост на ризиците субјектот, поаѓа од " пристапот на семафор ", при што зелените ризици не бараат дополнителни мерки, жолтите ризици треба да се следат се додека не станат зелени ако е можно, а црвените ризици бараат итна акција.
Субјектот смета дека ризикот е критичен ако е оценет со највисока оценка на ризикот (6 или 9) во овие ситуации:
·  ако претставува директна закана за успешното завршување на проектот / активноста

· ако тоа предизвика значителна штета на засегнатите страни на субјектот (граѓани, добавувачи , Владата на Република Македонија, ко-финансиери, итн)

· ако последица на ризикот е повреда на закон и други прописи

· ако дојде до значителни финансиски загуби (на пример, поголема од ______ денари)

· ако се доведе во прашања сигурноста на вработените

· или во било кој случај на сериозно влијание врз угледот на субјектот.

Во однос на постапувањето по ризиците потребно е да се наведе начинот на одговорот на ризикот (избегнување, пренесување, прифаќање или ублажување на ризикот); во кои случаи се донесуваат акциски планови за постапување по ризиците; дискусија за ризиците на ниво на организациони единици; носители на решавањето на ризиците (сопственици на ризиците) .

На пример,

Веројатноста и ефектот на ризикот се намалува со изборот на соодветни одговори на ризиците. Одлуката зависи од важноста на ризикот, како и од толеранцијата и ставот према ризикот.

За секој ризик треба да се избере една од следниве одговори на ризик:

· избегнување на ризикот - на начин одредени активности да се изведуваат поинаку; 

· пренесување на ризикот - преку конвенционалното осигурување или пренесување на трета страна;

· прифаќање на ризикот - кога можностите за преземање на одредени мерки се ограничени или трошоците за преземање се несразмерни во однос на можната корист, со тоа што ризикот треба да се следи со што би се обезбедило да остане на прифатливо ниво;

· намалување / ублажување на ризикот – преземање на мерки за намалување на веројатноста или ефектот на ризиците.

Важно е дека секоја активност која се планира да се преземе како одговор на ризикот е пропорционална на ризикот.

На ниво на организациони единици (сектори / управни тела) начинот на постапување ќе го одреди раководителот на организационата единица за оние ризици за кои има надлежност за решавање. За секој утврден ризик утврден во регистарот на ризици треба да се додели негов "сопственик", чија улога е да обезбеди спроведување на неопходните контроли во пракса, односно да се развива ефективно управување со ризикот. Сопственоста ќе биде доделена на оној на соодветно ниво кој може да ги преземе неопходни активности / мерки.

На пример, може да се наведе:

Соодветни акциски планови кои одговараат на избраните одговори на ризик, треба да бидат утврдени од страна на директорот/секретарот со што би се обезбедило преземање на конкретни активности за справување со ризикот без одлагање. Треба да се обезбеди дека за секое дејствие/ активност (одговор на ризик) одговорноста за извршување е доделена на поединец , со името, со назнака за роковите за спроведување. Во одредени случаи, во кои со ризикот може да се постапува веднаш или во краток временски период, не е потребно изготвување на акциски план.


Ризиците за чие решавање не е надлежен директорот или раководителот на управното тело  или се работи за ризици битни за целата организација, истите се проследуваат, пренасочуваат кон највисокото управно ниво, односно стручен колегиум, кој ќе дискутира за нивната важност и ќе предложи мерки.

На пример, може да се наведе:

Ризиците утврдени на ниво на организациони единици (сектори / органите во состав) ќе се пренасочат на постапување на стручниот колегиум врз основа на два услови:

· Ако резидуалниот  ризик е оценет на високо ниво на изложеност (на пример, 6 или 9 бодови и припаѓа на критични ризици кои ги одредил субјектот) или

· Ако ризиците (кои може да се окарактеризираат како заеднички) се утврдени во подрачјата кои се од стратешко значење, на пример, ризиците поврзани со човечки ресурси или финансиските аспекти, бараат разгледување на највисоко ниво на управување со што би се обезбедил координиран начин за решавање на ризикот.


Таквите ризици ќе бидат испратени до координаторот на ниво на програмата / посебни цели за кои ќе го извести стручниот колегиум.

Ризиците на организационите единици Стручниот колегиум ќе ги дискутира и повторно ќе ги процени и на ниво на програма / стратешки цели ќе донесе конечна проценка на откриените ризици и ќе предложи дополнителни мерки за ублажување на ризикот. Резултат на дискусијата за ризиците е Акциски план.


Во врска со следењето и известувањето за ризиците, потребно е да се наведе целта и да се определи системот за следење и известување за ризиците кој ќе биде воведен кај субјектот, што вклучува: 

· фреквенцијата на состаноците на ниво на субјект; 

· комуникација меѓу координаторите за ризиците на организационите единици и координаторите за ризиците на ниво на програмите/стратешките цели; 

· состаноци на стручниот колегиум, 

· термините за извршување на прегледувањето на регистарот на ризици, и 

· начинот на известување.

На пример,

Овој чекор вклучува следење и известување за ризиците, така што раководителите на сите нивоа на управување и Стручниот колегиум можат да следат дали профилот на ризикот се менува, да добие уверување дека управувањето со ризиците е ефективно и да се утврдат понатамошните акции кога е потребно. Со цел следењето на ризикот и известувањето да бидат ефикасни, регистрите на ризици и акциските планови мораат редовно да се ажурираат во смисла на:

· нови ризици

· ризици кои се третираат

· ризици кои се прифатени

· ризици на кои не можело да се дејствува на планираниот начин, односно ревидираните проценки на ризиците.


Целта на управување со ризикот е да се доведе ризикот и/или да се одржува ризикот на прифатливо ниво. Ако активностите превземени со цел намалување на ризикот не ја доведат изложеноста на ризикот под прифатливото ниво, ризикот треба повторно да се дискутира на ниво на субјектот, односно кога е потребно на ниво на стручен колегиум.

За да се ​​подобри ефикасноста на управувањето со ризиците и обезбеди клучните ризици да се утврдуваат и третираат, се воспоставува соодветен систем на следење и известување за ризиците:

· состаноци на ниво на субјект, 

· месечно помеѓу раководителот на субјектот и координаторот за ризици за организационата единица или секогаш кога, според проценката, ќе се наиде на многу значаен ризик, поради одлуката за мерките за намалување на изложеноста на ризикот, за роковите и лицата кои ќе бидат одговорни за извршување на потребните активности, 

· на квартална основа помеѓу раководителот на субјектот и раководителите на внатрешните организациони единици и одговорните лица за потребните активности за проценка на соодветноста на преземените активности во врска со ублажување на ризикот и следење на напредокот на спроведувањето на планот за постапување;

· електронски комуникации помеѓу координаторот за ризиците на организационата единица и координаторот за ризиците на програмите, на секои четири месеци или секогаш кога согласно проценката ќе се наиде на многу значаен ризик заради ажурирање на активностите за управување со ризиците на ниво на програма;

· средби на Стручниот колегиум поради разгледување и дебата за тоа во која мерка преземените мерки се ефективни, разгледување на проценката на ефектот и веројатноста откако активностите во врска со третирањето/постапувањето по ризикот се завршени и одредување дали се потребни понатамошни акции неопходни за да се постигне прифатливо ниво на ризик;

· писмените извештаи за ризиците се доставуваат годишно, 

· од раководителите према координаторот на ризиците на програмите, 

· координатор на ризиците на програмите обединетиот извештај го доставува до Стручниот колегиум,

· Стручниот колегиум према министерот поради одобрување и према Единицата за внатрешна ревизија и Секторот за финансиски прашања на запознавање.


5) Улоги, овластувања и одговорности во процесот на управувањето со ризиците 

За да се ​​обезбеди успешно спроведување на процесот на управување со ризиците, во овој дел потребно е да се наведат овластувањата и одговорностите на сите учесници во структурата на управување со ризици, а тоа се:

· Раководителот на субјектот (министер, градоначалник, директор);

· Стручниот колегиум на раководителот на субјектот;

· Директори/раководители на органите во состав или секретари;

· Раководители на други организациони единица (раководители на сектори, одделенија и отсеци);

· Лицето одговорно за координирање на процесот на управување со ризици на ниво на субјектот (координатор за воспоставување на процесот за управување со ризици);

· Координатори за ризици во поединечни сектори / одделенија / програми;

· Раководител на единицата за внатрешна ревизија/внатрешен ревизор;

· Вработени (во целина).

На пример, можете да се наведат следните одговорности:
Раководител на буџетскиот корисник 
· одговорен за утврдување на стратешките насоки и создавање услови за непречено спроведување на сите активности поврзани со управувањето со ризици

· обезбедување на највисоко ниво на посветеност и поддршка за управување со ризиците;

· донесување на стратегија за управување со ризиците и соодветни насоки;

· обезбедување дека регистарот на ризици на програмата / специфичните цели е воспоставен и редовно се следи;
Стручен колегиум на раководителот на субјектот
· да обезбеди ефикасно управување со ризиците во организацијата;

· да обезбеди дека Стратегијата за управување со ризици се оценува најмалку еднаш годишно со што би се обезбедило дека истата е соодветна и актуелна;

· да создаде услови за ефикасна комуникација за ризиците со вработените и сите заинтересирани страни во и надвор од организацијата;

· да донесе конечната проценка на утврдените ризици на ниво на програма;

· да обезбеди дека регистарот на ризици на ниво на програма/посебни цели се прегледуваат најмалку три пати годишно;
Директор / секретар
· да обезбеди дека управувањето со ризиците во нивната област на одговорност се врши во согласност со стратегијата за управување со ризиците;

· да обезбеди дека сите вработени се запознати со процесот на управување со ризиците и дека се свесни за барањата кои се во таа смисла поставени;

· да ја промовира културата на управување со ризиците на сите нивоа;

· да обезбеди дека регистарот на ризици за организационата единица е воспоставен и редовно се следи;

· да обезбеди услови за непречено препознавање, анализирање и евидентирање на ризиците како и утврдување на приоритети и покренување на активности за нив;

· да создадат услови за непречено спроведување на сите активности поврзани со ризиците утврдени и наведени во акцискиот план, (ако е потребно подетална разработка на планот за постапување); 

· да се создадат услови за непречено спроведување на сите активности поврзани со ризиците наведени погоре и во Акциониот план (ако е потребно, се развие детален план за акција)

· да обезбедат дека управувањето со ризиците ќе биде редовна точка на состаноците на организационите единици со што би се овозможило разгледување на изложеноста на ризикот и повторно поставување на приоритети врз основа на ефективна анализа на ризиците;

· да обезбеди дека регистарот на ризици за организационата единица се проверува на квартална основа;

· да обезбеди системско и навремено известување на Стручниот колегиум за управување со ризиците на ниво на организациона единица;
Раководители на организационите единици
·  да обезбеди секојдневно управување со ризиците;

· да обезбеди дека управувањето со ризиците во нивната област на одговорност се врши во согласност со стратегијата за управување со ризиците; 

· да обезбеди дека вработените се свесни за клучните цели, приоритетите и главните ризици со кои се соочува нивниот дел на организација, како и организацијата во целина;

· да ги поттикнува вработените и да ги обучува за системско препознавање и решавање на ризиците кои се закануваат на нивните активности и искористување на можностите со кои подобро ќе се остваруваат целите и ќе се подобрат резултатите;

· да утврдува нови методи на работа и да бидат иновативни;
Координатор за воспоставување на процесот за управување со ризиците на ниво на субјект
· да го координира спроведувањето на процесот на управување со ризици во организацијата;

· да обезбеди дека сите раководители се запознаени со потребата за воведување на управување со ризиците и со насоките за управување со ризиците;

· да ја промовира културата на управување со ризиците и да дава поддршка на раководителите во ефикасното управување со ризиците, јакнење свеста на највисокото раководно ниво за потребата од системско управување со ризиците;
·  да обезбеди дека координаторите за ризици ќе бидат соодветно обучени за управување со ризиците; 

· да обезбеди изработка и ажурирање на Стратегија за управување со ризиците и соодветни насоки во согласност со степенот на спроведување и развој на процесот на управување со ризиците; 

· за раководителите да се подготвува годишен извештај за индикаторите на успешност за спроведување на Стратегијата за управување со ризици;
Координатори за ризици на организационите единици / координатор на ниво на програма (стратешките цели)
· да преземаат активности поврзани со прибирањето на податоци за ризиците и евидентирање на податоците за ризиците во регистарот на ризици;

· да обезбеди прегледување  на податоците за ризици, доколку е потребно, собирање на дополнителни информации;

· да обезбеди на раководителите навремени и точни информации за управување со ризиците;

· да подготви извештај за управување со ризиците и да го известува Стручниот колегиум ;

· да го следи спроведувањето на мерките од акциските планови;

· да управува со документација во врска со ризиците; 
Раководител на единицата за внатрешна ревизија / внатрешен ревизор
 
· да обезбеди ревизија на клучните елементи на процесот на управување со ризици;

· да ја проценува соодветноста и ефективноста на контролните механизми во однос на ризиците, да укаже на ризиците, односно несаканите настани кои може да се случат како резултат на несоодветни или неефикасни контролни механизми и да даде препораки кои одат во насока на нивно зајакнување;
Вработените (во целина)

·  дека насоките за управување со ризиците ги користат ефективно;

· да обезбеди дека се утврдени ризиците кои би можеле да резултираат со неисполнување на клучните цели или задачи;

· дека секој нов ризик или несоодветна постојна мерка за контрола ќе се пријави на надредениот претпоставен; 

· да се применуваат контролни механизми со цел ублажување на ризиците;

· да се утврдат и развиваат нови механизми и планови за понатамошно подобрување на контролата;

· да бидат свесни за политиката која се спроведува во врска со управувањето со ризиците кај субјектот; 

Во врска со процесот на управување со ризици во овој дел субјектите, исто така, можат да ја дефинираат:

· улогата на координаторот / организационите единици задолжени за координација на изработката на стратешкиот план за период од три години, односно некои други стратешки документи;

· улогата на координаторот / организационите единици задолжени за координирање на подготовката на годишните планови/програми за работа.
6) Комуникација и обука 

Во овој дел треба да се утврдат начинот на комуникација и размена на информации за утврдените ризици на сите нивоа и кај сите вработени во субјектите.

На пример,

Комуникација внатре во организацијата за прашања на ризик е важно поради тоа што:

· потребно е да се обезбеди дека секој соодветно на неговата улога да разбира: што е стратегијата, кои се приоритетните ризици и која е нивната одговорност во организацијата (ако тоа не се постигне, приоритетните ризици нема доследно да се решаваат);

· потребно е да се обезбеди научените лекции и искуството да може да се пренесат и да бидат достапни на оние кои можат да имаат корист од нив (на пример, ако еден дел од организацијата се сретне со нов ризик и најде најдобар начин за контрола над него, таквото решение треба да биде достапно до сите други, кои исто така може да се сретнат со тој ризик) за таа цел ќе прави анализа на изложеноста на најчестите ризици на годишно ниво, кои ќе се достави до сите раководители;

· потребно е да се обезбеди дека секое ниво на управување активно бара и прима соодветни информации за управување со ризиците во рамки на својот распон на контрола што ќе им овозможи да ги планираат активностите во однос на ризиците чие ниво не е прифатливо, како и уверување дека ризиците кои се сметаат за прифатливи се под контрола;

Комуникацијата со други организации за прашањата на ризиците исто така е важно, особено ако субјектот е зависен од други организации, не само поврзано со одреден договор, туку и со директна испорака на услуги во име на субјектот`.

Со цел улогата на поединечни учесници во процесот на управување со ризиците да биде разбирлива за сите, во овој дел, исто така, треба да се дефинираат начините за информирање на вработените за управувањето со ризиците за поодделни групи во субјектот. 

На пример, може да се наведе:

Во областа на обуките ќе бидат обезбедени следните усовршувања:

· запознавање на сите вработени со Стратегијата за управување со ризици, вклучувајќи и обврска за запознавање на новите вработени;

· работилници во врска со утврдување на ризиците при подготвувањето на стратешките документи;

· работилници во врска со утврдување на ризиците при подготвувањето на годишните планови/програми за работа на организационите единици;

· субјектот, исто така треба да овозможи учество на клучните раководители и вработени на обуки кои ги организира Централната единица за хармонизација.

7) Клучни индикатори на успешност 

Во овој дел потребно е да се наведе како ќе се следи ефикасноста на процесот на управувањето со ризиците на ниво на организациона единица и да се дефинираат клучните индикатори на успешност.


На пример, индикатори може да бидат:

· На годишно ниво Регистарот на ризици е целосно прегледан и договорено е управувањето со ризиците;

· мерките од Акцискиот план се спроведуваат во рамки на утврдените рокови за извршување и сите нови мерки се ажурирани во регистарот на ризици на организационата единица;

· управувањето со ризиците е редовна точка на состаноците кај субјектот со што би се овозможило разгледување на изложеноста на ризикот и повторно поставување на приоритети.
8) Преглед / ажурирање на Стратегијата за управување со ризици во согласност со најдобрата пракса 

На годишна основа, потребно е да се оцени постојната Стратегија за управување со ризици, со што ќе обезбеди дека политиката и процесите ги одразуваат моментално најдобрите практики во управувањето со ризиците.

Во овој дел треба да се определи кој ќе биде одговорен за проценка и на кој начин ќе се спроведе прегледот, односно истражување за да се процени ефективноста на управување со ризикот на ниво на субјектот. 

За таа цел, може да се подготви прашалник наменет за сите организациони единици, кој ќе ги содржи прашањата поврзани со: разбирање на донесената стратегија од страна на сите вработени; јасност на дефинирање на процесите на известување за ризиците; потребите од обука; разбирањето на алатките и техниката која се користи во управувањето со ризиците; управувањето со ризиците поврзано со поврзаните институции и клучните партнери; поддршка и промовирање на управувањето со ризиците од страна на највисоките раководни нивоа; колку управувањето со ризиците помогнало за остварување на целите на работењето и слично.

За да биде достапна до сите вработени, Стратегијата за управување со ризиците може да се стави на интранет или интернет страната на субјектот.

Стратегијата за управување со ризиците ќе се ажурира во согласност со развојот на процесот на управувањето со ризиците. 


9) Прилози на стратегијата

Во прилог на стратегијата може да се приложи структурата на управувањето со ризиците прикажана во организациската шема на субјектот, која ги опфаќа клучните учесници и документи поврзани со управување со ризиците.

Во насоките на веб страницата на Централната единица за хармонизација се наоѓаат примери на обрасци кои може да се користат во процесот на управувањето со ризиците. Наведените обрасци секој субјект може да ги прилагоди на своите специфичности и потреби.

Доколку субјектот не изготвил сопствени насоки за управување со ризиците, како додаток на оваа стратегија може да приложи пропратни документи и обрасци поврзани со процесот на управување со ризиците:

· Образец за утврдување и проценка на ризиците

· Образец - Регистар на ризици

· Прашалник за утврдување на ризиците прилагоден на специфичностите на субјектот.

